
Әлмәт шәһәренең 18 нче номерлы  урта гомуми белем бирү мәктәбе 

Рафаил Төхфәтуллинның “Авылдашым Нәби” әсәрендә гади халык язмышы 
Язучынын күпчелек әсәрләре сугыш еллары һәм сугыштан соңгы авыл тормышына багышланган. Аларда шул авыр һәм кырыс елларга хас тормыш күренешләре теркәлеп калган: кыйшаеп җимерелергә җиткән терлек абзарлары; утлыкларына өлешләп кенә салынган арыш саламын күшәүче ябык сыерлар һәм арык атлар; рәтләп эшкәртелмәгән, шуңа күрә чүп үләне басып киткән иген кырлары... 

Рафаил Төхфәтуллин үзенең әсәрләрендә гүзәллекне түбәннән күтәреп чыгара, безне җиргә карарга, кешеләренең матурлыгын гәүдәләндерерлек әйбәт кешеләрне ат караучылар, балта осталары арасыннан эзләргә өйрәтә. Язучы кешеләрне, үзе сүрәтли торган тормыш материалын әйбәт белмәсә, аның әсәрләре бу кадәр мәгънәле, фикерле һәм игътибарны җәлеп итәрлек булмас иде. Р. Төхфәтуллин үз геройларының характерын, холык-фигылен һәм язмышын тормыш шартларына бәйләп, шулардан аерылгысыз итеп күрсәтә алды. Җир һәм кеше, колхоз һәм колхозчы, алар арасындагы мөнәсәбәт, аларның үзара бәйләнеше һәм бер-берсенә йогынтысы язучы әсәрләренең буеннан – буена кызыл җеп булып сузылган төп сыйфат әнә шул.
“Җәйге челләдә”, “Елга аръягындагы йорт” кебек хикәяләрнең яңалыгы, барыннан да бигрәк, әнә шунда, ягъни геройларның характерын, үз-үзләрен тотышын тормыш шартларына бәйләп, шулардан аерылгысыз итеп сүрәтли белүдә.

Р. Төхфәтуллин геройларының характерын, үз-үзләрен тотышларын тормыш шартларына бәйләп, шулардан аерылгысыз итеп күрсәтә алган. “Авылдашым Нәби” шундый әсәрләрнгең берсе булып тора. Әсәр вагондагы ике кешенең сөйләшүе белән башланып китә. Нәби  егерме җиде яшендә,  чын мәхәббәтен табуы турында сөйли, ләкин   сөйгән яры  белән бергә була алмый, чөнки ул вакытта аның хатыны Сәрвәр һәм кечкенә малае Гали  була. Һәм ул:
 “ Мин инде  йөрәгемне  егерме җиде яшемдә үк кабергә күмдем,”- дип сөйли.
 Әсәр тулысынча  Нәби турында, аның тормышы, язмышы турында. Сәрвәр белән Нәбинең  сугыш елларындагы тормышы, дөнья җимереп дигәндәй эшләп йөргән еллары, әнә өй салу белән бәйле мәшәкатьләр, Нәбинең Сәрвәр үлгәннән  соңгы тормышы...Язучыны Нәби язмышы һәм колхоз тормышы арасындагы тыгыз бәйләнеш кызыксындыра. Әсәрнең буеннан-буена ир язмышы – ил язмышы дигән фәлсәфи идея уздырыла.
Эш, хезмәт – татар әдәбиятының үзәгендә торган мөһим темаларның берсе. Рафаил Төхфәтуллин бу мәсьәләгә тирәнрәк  карый.  Аның өчен дөньяда Нәбидән дә данлырак, Нәбидән дә шөһрәтлерәк кеше юктыр. Сугыш елларында Нәби бригаданың бөтен атларын берүзе карый. Чәчү җиттеме, орлыкны басуга үзе ташый, чәчкечкә утырып үзе чәчә. Печән өсте җиттеме, болынның бер башында Нәби, икенче очында Сәрвәр көнгә яртышар гектар печән чабалар. Ә инде уракка төшкәч, алар инде бөтенләй дә өйләренә кайтмыйлар...  Нәби һәм Сәрвәр кебекләр көне – төне тырышканга күрә, безнең бабайларыбыз авыр сугышта җиңеп чыкканнар, алар үз-үзләрен аямыйча эшләгәнгә күрә, кыска гына бер вакыт эчендә сугыш китергән  авыр яраларны төзәтә алганнар. 

Нәби  хезмәттән ямь  таба, үзен тынычландыра. Артык шатланса да, нәрсәгә  дә булса ачуы чыгып, күңеле бозылса да, Нәби кулына сәнәген ала, себеркесенә тотына. Эш, хезмәт аңа аек акыл, тынычлык алып килә.
Рафаил Төхфәтуллин  әсәрләрендә хезмәткә, хезмәт кешеләренә мөнәсәбәт, гомумән, принципиаль бер төс ала. Кешенең кадере , зурлыгы, бәясе аның хезмәткә мөнәсәбәте, ничек эшләве белән билгеләнә.  “Авылдашым Нәби” әсәрендә дә төп герой  Нәби кешене иң әүвәл хезмәт белән сыный, эшләтеп карый.
Нәби безне өлгергән шәхес булуы, хисләренең сафлыгы һәм тирәнлеге белән дә сокландыра. Гаҗәеп күп нурларны үзенә җыйган асылташ кебек бу образ. Әйләндергән саен, көтелмәгән бер яңа ягы ачылып килә. Аның әнә өе тузган. Хатыны Сәрвәр көн саен диярлек шул хакта сүз кузгата.  Бик тырышса, бер өй салып кермәслек кешемени ул.  Бәхетнең ул тулы булуын тели, шатлык та китерә торган байлык кирәк Нәбигә. Ил белән, бөтен колхоз белән байыйсы килә аның. Бу – инде тормышка ил, халык мәнфәгатьләре күзлегеннән карый белү дигән сүз. Без аның гаилә тормышына, хатыны Сәрвәргә һәм улы Галигә булган мөнәсәбәтенә игътибар итәбез: ихтирам итү, үз итү әллә каян сизелеп тора. Ә үзенең эче тулы ут... Шушы кеше өйләнгәч, баласы булгач кына чын мәхәббәтен – Зөһрәне очраткан...
Нәби – бер Р. Төхвәтуллин иҗатының гына түгел, ә бәлки, гомум татар прозасының зур казанышыдыр. Нәби – татар әдәбиятының тагын да үсүе,тагын да камилләшүе турында сөйли  торган образ.  

Р. Төхфәтуллин колхозның, авылның болын-тугайларын, биек зәңгәр һаваларын, барыннан да бигрәк, олы җанлы кешеләрен үзенең сабыр һәм нәфис-лирик табигатенә бөтенләе белән сеңдергән язучы булып тора.
Р. Төхфәтуллин әдип буларак, чорның актуаль  мәсьәләләрен, өлгергән проблемаларын таба белә. Әмма моның белән генә дә чикләнеп калмый, үзе күтәргән  һәр мәсьәләнең конкрет җавабын һәм чишелешен дә табарга, укучы кулына әзер рецептлар тоттырырга ярата

